María Luisa Mangado Cortes andreak galdera egin du Nafarroako Gobernuaren ustez azpiegituretan arazoak edo gabeziak dituzten ikastetxeei buruz.

Legebiltzarreko Erregelamenduko 112.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera 2007ko irailaren 21eko 10. Nafarroako Parlamentuko Aldizkari Ofizialean argitaratu zen.

ERANTZUNA

Galdera

Ikasturte berria hastera doanez eta urritasun asko dituztenez gure erkidegoko ikastetxe askok, hau jakin nahi dugu:

Ikasturtearen hasieran, Gobernuak ba al daki zer ikastetxek dituzten urritasunak edo zer ikastetxek ez dituzten beharrezko azpiegiturak? Zenbat ikasleri eta zer ziklo eta ereduri eragiten die?

Erantzuna

Ikastetxe gehienek normaltasun osoz hasi dute 2007/2008 ikasturtea.

Ikastetxe hauetan behin-behineko neurriak hartu behar izan dituzte ikasturtearen hasieran, Hezkuntza Departamentuak gauzatutako lanen eraginez:

– García Galdeano HI

García Galdeano ikastetxe publikoan 3 gela arrunt eta psikomotrizitate-areto bat erabili dituzte eraikitzen ari diren Doña Mayor de Navarra ikastetxe publikoko ikasleak eskolatzeko. Kontratuaren arabera, 2008ko uztailaren 4an amaituko dituzte lanak.

Egoera horren eraginpean dauden ikasleak, zikloak eta eredua: 

Ez da inolako gorabeherarik egon. Aurreikusitako datan hasi da ikasturtea, eta normaltasun osoz ematen dituzte eskolak. 

– Iruñeko Pedro de Ursua BHI (Mendillorri)

2006ko ekainaren 6an, aldeek zuinketa-akta sinatu zuten, eta, horrela, Mendillorriko BHI eraikitzeko lanak hasi ziren.

2007ko irailaren 17an eman zen eraikinaren lehenengo fasea, DBHko 15 talderentzat, bai eta eremu osagarriak ere. 

Eraikuntza-enpresak atzerapenak izan dituenez, kanpoko kirol-pista ezin izan da erabili irailaren 27ra arte, eta gimnasioa ezin izanen da gimnasio gisa erabili urriaren 19ra arte. Egun horretan amaituko dute gimnasioaren zoladura jartzen.

Egoera horren eraginpean dauden ikasleak, zikloak eta eredua:

Lanen eraginez, bi egun atzeratu da ikasturtearen hasiera (irailaren 13tik 17ra), eta ikasturtean zehar berreskuratuko dira egun horiek (urtarrilaren 28an eta ekainaren 23an). 

Ikasle hauek jasan dute horren guztiaren eragina:

Hizkuntza-eredua
DBH 1
DBH 2
Guztira
G
62
43
105

A
43
37
80

D
106
42
148

Ikastelak, guztira
211
122
333
– Almandoz HI

2006ko urriaren 19an hasi ziren Almandozko Haur Hezkuntzako eta Lehen Hezkuntzako ikastetxe publikoa eraikitzeko lanak. Orubera lurrik ez erortzeko egin zen harri-lubetak bizkar arraro bat zuela ikusi zuten eraikina joanen zen tokitik gertu, eta, hori dela-eta, harri-lubetaren kokapen errealaren datuak hartu zituzten.

2006ko azaroaren 22an, eraikuntza-enpresak harri-lubeta kontrolatzeko lortu zituen datu topografikoak jakinarazi zizkion obra-zuzendaritzari. Datuak irakurrita ondorioztatu da harri-lubeta nabarmen irauli eta lekualdatu dela. Harri-lubeta erortzeko arriskua zegoela ikusirik, lanak bertan behera uzteko agindu zuen obra-zuzendaritzak.

Hurrengo egunean, eraikuntza-enpresak Hezkuntza Departamentuari jakinarazi zion harri-lubetaren zati bat erori zela eraikita zegoen eustormaren gainera, eta kalte egin ziola eustormari. 

Azaldutako guztiaren eraginez, bertan behera geratu ziren Almandozen Haur Hezkuntzako eta Lehen Hezkuntzako ikastetxea eraikitzeko lanak, eta horren berri eman zitzaion Baztango Udalari, aipatutako harri-lubeta konpondu edo ordezkatu zezan. 

2007ko urriaren 5ean, Baztango Udalak jakinarazi zuen bukatu zuela aipatutako harri-lubeta konpontzen. Hori dela-eta, Hezkuntza Departamentuak abian jarri ditu lanak bertan behera utzi zituen agindua kentzeko eta lanak berriro hasteko izapideak.

Egoera horren eraginpean dauden ikasleak, zikloak eta eredua:

Ez dago gorabeherarik. Aurreikusitako datan hasi da ikasturtea, eta normaltasun osoz ematen dituzte eskolak. Eskola zaharrean ematen dituzte eskolak, ikastetxe berriaren lanak bukatzen dituzten arte.

– Andrés Muñoz Garde ikastetxe publikoa

– 2007ko maiatzaren 14an, aldeek zuinketa-akta sinatu zuten, eta, horrela, Andrés Muñoz Garde HBHI eraikitzeko lan hauek hasi ziren:

– Gutxi gorabehera 30 m² izanen dituzten hiru gelaren eraikuntza. Geletako bat erizaintza gisa erabiliko da. Behe-solairuan kokatuta dago dena.

– 15 m²-ko bi komunen eraikuntza, behe-solairuan.

– Gutxi gorabehera 205,50 m² izanen dituen arkupe estali baten eraikuntza, erdisotoan.

– Bi patioen arteko tartea igarotzeko arrapala, urritasun fisikoa duten pertsonak sarrera horretatik sartzeko moduan gera dadin.

Lanak esleitu zaizkion enpresak 5 hilabeteko epea du zuinketa-akta sinatzen denetik. Hortaz, aurreikuspenen arabera, 2007ko urriaren 14an izatekoa zen obra-harrera.

Hondeatzeko eta zimenduak jartzeko faseetan zenbait gorabehera gertatu denez eta arazoak egon direnez estalkiko metalezko egitura eta xafla tolestua hornitzeko, gutxi gorabehera 30 eguneko atzerapena egonen dela aurreikusten da. Hortaz, 2007ko azaroaren 14an eginen dela obra-harrera uste da.

Egoera horren eraginpean dauden ikasleak, zikloak eta eredua:

Ez dago gorabeherarik. Aurreikusitako datan hasi da ikasturtea, eta normaltasun osoz ematen dituzte eskolak. Zenbait eragozpen egon dira; besteak beste, toki falta patioan eta zarata, lanen eraginez.

– Tafallako BHI Politeknikoa

2007ko maiatzaren 23an, aldeek zuinketa-akta sinatu zuten, eta, horrela, Tafallako BHI Politeknikoa zabaltzeko lan hauek hasi ziren.

– 20 m²-ko hiru bulegoren eta 14 m²-ko beste bi bulegoren eraikuntza.

– Interneteko hamahiru postu izanen dituen 64 m²-ko informatika-gela baten eraikuntza.

– Hormigoi armatuko plataforma baten eraikuntza estalkian, ikastetxeko ikasleek eskola praktikoetarako behar dituzten antenen instalazioa jartzeko.

– Ikastetxeko eraikinen arteko barne-komunikazioen hobekuntza. Zabaltzeko lanetan sortuko den korridorearen bidez elkartuko dira, eta, horrela, hobetu eginen dira barne-komunikazioak eta irteteko bideak.

Lanak esleitu zaizkion enpresak 162.000,00 euroko aurrekontuarekin (BEZ barne) egiteko konpromisoa hartu zuen, 3 hilabeteko epean zuinketa-akta sinatu zenetik. Hortaz, aurreikuspenen arabera, 2007ko abuztuaren 23an izatekoa zen obra-harrera.

Zenbait gorabehera eta Obren Ataleko teknikariek ezinbestekotzat hartu zituzten zenbait hobekuntza azaldu zirenez, % 38 garestitu zen gutxi gorabehera lanen aurrekontua. Hortaz, lanak esleitzeko kontratua aldatu behar zen, Kontratu Publikoei buruzko ekainaren 9ko 6/2006 Foru Legean ezarritakoa betetzeko.

Lanen bolumena handitu denez, 45 egun luzatu da lanak gauzatzeko epea.

Egoera horren eraginpean dauden ikasleak, zikloak eta eredua:

Ez dago gorabeherarik. Aurreikusitako datan hasi da ikasturtea, eta normaltasun osoz ematen dituzte eskolak. Lanen eraginez, patioan zenbait muga sortu dira, eta, horrez gain, administrarien heziketa-zikloetako ikasleek txandaka ibili behar izan dute toki libreetan.

– Zudaire HI

Lanak esleitzeko fasean dago.

Ez da aurreikusten interferentziarik izanen dutenik lanek ikasleekin; izan ere, gelak ikastetxeko beste eremu batzuetara eramanen dira, lanen eraginik ez duten eremuetara.

Egoera horren eraginpean dauden ikasleak, zikloak eta eredua:

Ez dago gorabeherarik. Aurreikusitako datan hasi da ikasturtea, eta normaltasun osoz ematen dituzte eskolak. Lanen eraginez, ikasleek txandaka ibili beharko dute toki libreetan.

Iruñean, 2007ko urriaren 9an

Hezkuntza kontseilaria: Carlos Pérez-Nievas López de Goicoechea

